
KOMISIONI I KONKURRENCËS 

 
                                                                                                                                        

VENDIM 

Nr. 833, Datë 23.09.2021 

“ MBI AUTORIZIMIN E PËRQENDRIMIT TË REALIZUAR NËPËRMJET PËRFTIMIT 
TË KONTROLLIT TË SHOQËRISË BISER BIDCO S.A.R.L. DHE FILIALIT TË SAJ 
NOVA KREDITNA BANKA MARIBOR D.D. NGA SHOQËRIA OTP BANK NYRT.” 

 
Komisioni i Konkurrencës me pjesëmarrjen e: 

 

 

 

Në mbledhjen e tij të datës 23.09.2021, shqyrtoi çështjen me: 

Objekti: Autorizimi i përqendrimit të realizuar nëpërmjet përftimit të kontrollit të 
shoqërisë Biser Bidco S.a.r.l. dhe filialit të saj Nova Kreditna Banka Maribor 
d.d. nga shoqëria OTP Bank Nyrt. 

 
Baza Ligjore: Nenet 2, 10-12, neni 24, germa d, dhe nenet 53-64 të ligjit nr. 9121, datë 

28.07.2003 “Për mbrojtjen e konkurrencës”, i ndryshuar; Rregullorja “Për 
zbatimin e procedurave të përqendrimit të ndërmarrjeve”; Udhëzimi “Për 
formën e njoftimit të përqendrimit” dhe Formulari i njoftimit të përqendrimit.  
 

Komisioni i Konkurrencës, pas shqyrtimit të relacionit të Sekretarit të Përgjithshëm si dhe raportit 
të Drejtorisë së Analizës dhe Metodologjisë së Tregjeve mbi njoftimin e përqendrimit të realizuar 
nëpërmjet përftimit të kontrollit të shoqërisë Biser Bidco S.a.r.l. dhe filialit të saj Nova Kreditna 
Banka Maribor d.d. nga shoqëria OTP Bank Nyrt. 
 

VËREN SE : 

Transaksioni dhe procedura 
Pranë Autoritetit të Konkurrencës, është depozituar njoftimi mbi përftimin e kontrollit të shoqërisë 
Biser Bidco S.a.r.l. dhe filialit të saj Nova Kreditna Banka Maribor d.d. nga shoqëria OTP Bank 
Nyrt. 

Palët kanë nënshkruar “Marrëveshje e Shitblerjes së Aksioneve” ku, 

Blerësi: OTP Bank Nyrt. është një shoqëri publike aksionare, e themeluar dhe që ushtron 
aktivitetin sipas ligjeve të Hungarisë dhe ofron shërbimet e saj financiare universale nëpërmjet 
disa  filiale në Evropën Qendrore dhe Lindore. Aktivitetet e OTP Bank Nyrt janë ndërmjetësim 

monetar si dhe qira financiare, aktivitete të tjera të shërbimeve financiare, përveç fondit të 
sigurimeve dhe pensioneve, brokerimi i kontratave të letrave me vlerë, aktivitete të tjera ndihmëse 
të shërbimeve financiare, përveç fondit të sigurimeve dhe pensionit, aktiviteti i agjentëve dhe 
brokerave të sigurimit etj.  

Në Shqipëri, OTP Bank Nyrt është prezente nëpërmjet filialit të saj OTP Bank Albania SHA, e 
cila është një shoqëri aksionare me objekt aktiviteti: pranimin e depozitave monetare ose të 
fondeve të tjera të ripagueshme nga publiku, dhënie huash, ndërmjetësim i transaksioneve 
monetare etj.  

Shitësi: Biser Topco S.a.r.l. është një shoqëri private, me përgjegjësi të kufizuar, e themeluar dhe 
që ushtron aktivitetin sipas ligjeve të Dukatit të Madhe të Luksemburgut dhe  operon si një shoqëri 
holding dhe nëpërmjet filialeve, ofron shërbime financiare. 

Shoqëria Target: Biser Bidco S.a.r.l. është një shoqëri me përgjegjësi të kufizuar, e themeluar 
dhe që ushtron aktivitetin sipas ligjeve të Luksemburgut, me objekt aktiviteti pjesëmarrje në të 
gjitha shoqëritë ose ndërmarrjet në çfarë lloj forme dhe administrimi i këtyre pjesëmarrjeve, blerja 
me nënshkrim ose shkëmbim i të gjithë titujve, aksioneve dhe vlerave të tjera të pjesëmarrjes nga 
çdo subjekt publik ose privat etj. Biser Bidco S.a.r.l. zotërohet 100% nga [..]. është një shoqëri 
zotëruese (holding company), qëllimi i vetëm i së cilës është zotërimi 100% i aksioneve në Nova 
Kreditna Banka Maribor d.d.  

Nova Kreditna Banka Maribor d.d. është një bankë sllovene, me seli në qytetin Maribor. Aktiviteti 
kryesor konsiston në shërbimet bankare, shërbimet financiare dhe shërbimet financiare shtesë për 
të cilat ka marrë miratim nga Banka e Sllovenisë.  

Biser Bidco S.a.r.l. dhe Nova Kreditna Banka Maribor d.d. nuk kanë filiale dhe nuk realizojnë të 
ardhura në Shqipëri.      

Më datë 31 maj 2021, shoqëritë Biser Topco S.a.r.l. dhe OTP Bank Nyrt. kanë nënshkruar 
“Marrëveshje e Shitblerjes së Aksioneve”, në lidhje me shit-blerjen e të gjithë kapitalit aksionar të 
Biser Bidco S.a.r.l. Sipas kësaj marrëveshjeje shitësi Biser Topco S.a.r.l. do të shesë aksionet tek 
blerësi OTP Bank Nyrt., i cili do te blejë aksionet dhe të gjitha të drejtat dhe detyrimet që u 
bashkëngjiten atyre. 

Pas transaksionit, Biser Bidco S.a.r.l. dhe Nova Kreditna Banka Maribor d.d. do të kontrollohen 
plotësisht nga OTP Bank Nyrt.       

OTP Bank është e pranishme në Slloveni që prej vitit 2019, përmes blerjes së SKB Banka d.d., 
Ljubljana. Pas transaksioni të njoftuar shoqëria OTP Bank Nyrt do të përftojë kontrollin e 
shoqërisë Biser Bidco S.a.r.l. dhe filialit të saj Nova Kreditna Banka Maribor d.d. duke zgjeruar 
rrjetin e bankave të kontrolluara prej saj në Slloveni.                                                             

Sipas dokumentacionit të depozituar, transaksion i njoftuar plotëson kriteret e përcaktuara në nenin 
10 dhe 12, të ligjit nr. 9121, datë 28.07.2003 “Për mbrojtjen e konkurrencës”, i ndryshuar dhe si i 
tillë kërkohet autorizimi nga Komisioni i Konkurrencës 

Referuar nenit 3, pika 7, të ligjit nr. 9121, datë 28.07.2003 “Për mbrojtjen e konkurrencës”, i 
ndryshuar, si edhe Udhëzimit nr.76, datë 07.04.2008 “Për përcaktimin e tregut përkatës”, treg 
përkatës i produktit do të konsiderohet tregu i shërbimeve bankare dhe treg përkatës gjeografik do 
të konsiderohet territori i Republikës së Shqipërisë. 

Mbështetur mbi treguesit e publikuara nga Shoqata Shqiptare e Bankave për vitin 2020, struktura 
e tregut bankar në Shqipëri ka karakteristikat e një tregu mesatarisht i përqendruar pa praninë e 
bankave me pozitë dominuese. Para përqendrimit, pjesët e tregut të OTP Bank Albania SHA sipas 
aseteve, depozitave dhe kredive luhaten nga XXX %. Duke qenë se Nova Kreditna Banka Maribor 
d.d.  nuk është aktive në Shqipëri, dhe transaksioni i blerjes ndodh jashtë vendit, nuk do të ketë 
mbivendosje të aktivitetit të biznesit midis palëve të këtij përqendrimi në Shqipëri si rrjedhojë nuk 
do të kemi ndryshim të strukturës së tregut.  Pjesa e tregut të OTP Bank Albania SHA  do të mbetet 
në nivelet  6-10% duke mos sjellë ndryshime të strukturës së tregut edhe pas përqendrimit. 

Përqendrimi nuk do të krijojë mbivendosje ose marrëdhënie të rrjedhës së sipërme apo të poshtme 
midis aktiviteteve  të palëve në nivel kombëtar dhe për këto arsye, transaksioni i synuar nuk do të 
sjellë asnjë ndryshim dhe nuk do të ketë asnjë ndikim në tregun shqiptar. 

PËR KËTO ARSYE: 

Komisioni i Konkurrencës, në  bazë  të nenit  24, shkronja d dhe nenit 56 pika 1 të ligjit nr. 9121, 
datë 28.07.2003 “Për mbrojtjen e konkurrencës”,  i ndryshuar,  

VENDOSI: 

1. Të autorizojë përqendrimin e realizuar nëpërmjet përftimit të kontrollit të shoqërisë Biser 
Bidco  S.a.r.l. dhe filialit të saj Nova Kreditna Banka Maribor d.d. nga shoqëria OTP Bank 
Nyrt. 

2. Ngarkohet Sekretari i Përgjithshëm për njoftimin e palëve dhe dërgimin e vendimit pasi të 
bëhen pagesat që parashikon rregullorja “Për caktimin e shpenzimeve për ndjekjen e 
procedurave pranë Autoritetit të Konkurrencës”. 

    Ky vendim hyn në fuqi menjëherë.  

